
ta’lim taraqqiyotini harakatga keltiruvchi kuchdir. Har bir jamiyatning kelajagi 

uning ajralmas qismi va hayotiy zarurati boʻlgan ta’lim tizimining qay darajada 

rivojlanganligi bilan belgilanadi. Bugungi kunda mustaqil taraqqiyot yoʻlidan 

borayotgan mamlakatimizning uzluksiz ta’lim tizimini isloh qilish va 

takomillashtirish, yangi sifat bosqichiga koʻtarish, unga ilg‘or pedagogik va axborot 

texnologiyalarini joriy qilish hamda ta’lim samaradorligini oshirish davlat siyosati 

darajasiga koʻtarildi. 

Ta’lim jarayoni rivojiga bir nazar tashlasak, bugungi kunda kompyuter 

telekommunikatsiyalari yordamida qanchalik muhim pedagogik masalalarning 

yechimi topilayotganligiga ishonch hosil qilishimiz mumkin. Ta’limning turli 

sohalarida kompyuter telekommunikatsiyalarining qoʻllanilish tajribalaridan shuni 

koʻrish mumkinki, axborot texnologiyalari bizga bir qator ijobiy imkoniyatlarni 

yaratib berayapti, quyidagilar shular jumlasidandir: professor-oʻqituvchilar, ilmiy 

xodimlar va talabalarning har xil turdagi hamkorlik ilmiy tadqiqotlarini tashkil etish; 

ilmiy-uslubiy markazda ta’lim olayotgan keng ommaga tezkor mutaxassis 

maslahatlarini tashkil etish va yetkazish; masofaviy ta’lim va pedagogik kadrlar 

malakasini oshirish tarmog‘ini tashkil etish; tezkor axborot almashinuvi; ta’limdagi 

sheriklarning, bu talaba, oʻquvchi, oʻqituvchi, ilmiy xodim boʻlishidan qat’iy nazar, 

ularga oʻzaro fikr almashinish koʻnikmalarini hosil qilishni, muomala madaniyatini 

va oʻz fikr-mulohazalarini tez, loʻnda va aniq ifoda etishni oʻrgatish; madaniy, etnik, 

insonparvarlikning keng qamrovli ijobiy axborotlari bilan fikr almashinish natijasida 

yoshlarning madaniy va ijtimoiy qobiliyati va layoqatini oʻstirish va hokazo. 

Ta’lim jarayonida innovatsion oqitish texnologiyalarini qoʻllashda talabalarni 

faqatgina ekrandagi axborotlarni koʻrishiga va ularni qabul qilishgagina emas, balki 

ularning oʻzlari ham bu jarayonda ijodiy ishtirok etishlariga oʻrgatishimiz lozim. 

Ta’limning didaktik xossalari bilan bog‘langan yashirin imkoniyatlar olamini 

bevosita kompyuter telekommunikatsiyalari bilan bog‘lash bu ta’lim sohasida 

zamonaviy va istiqbolli maqsadlarga ega. Didaktik funksiya sifatida biz oʻquv-

tarbiyaviy jarayonda ma’lum bir maqsadlarda qoʻllanilayotgan ta’lim vositalarining 

tashqi xossalari namoyonini tushunamiz. Bu ularning oʻquv jarayonidagi 

foydalanish vazifalari, tutgan oʻrni va ahamiyatidan iborat. 

Bizga ma’lumki, ta’limda innovatsion texnologiyalari – bu axborotni 

tayyorlash va uni ta’lim oluvchiga kompyuter texnikasi va dasturiy vositalar 

yordamida uzatish jarayonidir. Ta’limda axborot texnologiyalarining qoʻllanilish 

jarayonida oʻquv axborotini uzatishda ishtirok etuvchi ikkita komponenta mavjud: 

texnik vositalar va har xil maqsadlarda yaratilgan dasturiy vositalar. 

Darsga tayyorgarlik va dars jarayonida kompyuterdan unumli foydalanishi 

uchun oʻqituvchi bu komponentalarning funksional imkoniyatlari va qoʻllanilish 

shartlarini juda yaxshi bilishi lozim, chunki ham texnik va ham dasturiy vositalar 

oʻziga xos xususiyatlarga va oʻquv jarayoniga ta’sirga ega. Buni tushunish uchun 

dars jarayonida kompyuter texnikasi nima uchun qoʻllaniladi va axborot 

texnologiyalari vositalaridan foydalanib qanday uslubiy masalalar yechiladi, degan 

savolga javob berishimiz lozim. 

Axborot texnologiyalaridan foydalanishning pedagogik maqsadlari 

quyidagilar: shaxsiyatni rivojlantirish (tafakkur; estetik tarbiya; tajriba-tadqiqot 

faoliyatini olib borishni rivojlantirish); axborot madaniyatini shakllantirish; aniq bir 

sohaning mutaxassislarini tayyorlashda foydalanuvchining umumiy axborot 

tayyorgarligi («kompyuter savodxonligi»)dan iborat ijtimoiy buyurtmani bajarish; 

oʻquv-tarbiya jarayoni unumdorligini, ta’limning sifat va samaradorligini oshirish, 

bilish va oʻrganish faoliyatining muhim jihatlarini ta’minlash, axborot va fanning 

integratsiyasi hisobiga fanlararo bog‘liqlikni chuqurlashtirish. 

Axborot texnologiyalari vositalarining uslubiy imkoniyatlari quyidagilar: 

- bilimlarni vizuallashtirish; 

- ta’limni tabaqalashtirish va individuallashtirish; 

- ob’ektning rivojlanishi, chizma va tasvirlarni qurish, operatsiyalar 

(kompyuterdagi namoyishlar)ning bajarilish ketma-ketliklari jarayonlarini kuzatish 

imkoniyatlari; 

- ob’ekt, jarayon va hodisalarni modellashtirish; 

- ma’lumotlar bazasini tashkil etish va ulardan foydalanish; 

- multimedia vositalaridan foydalangan holda qiziqarli shaklda tasvirlangan 

katta hajmdagi axborotlar manbaiga kira bilish; 

- kompyuter kataloglari va spravochniklari bilan ishlashda axborotni izlash, 

qayta ishlash va joʻnatish koʻnikmalarini shakllantirish; 

- oʻz oʻzini nazorat qila bilish; 

- mashq qilish va mustaqil ravishda tayyorlanishni oʻrganish; 

- ta’limning ishonchliligini oshirish (har xil oʻyinlar, multimedia vositalari); 

- murakkab vaziyatlarda optimal yechimni topish koʻnikmalarini 

shakllantirish; 

- fikrlashning ma’lum bir koʻrinishlarini rivojlantirish (masalan, koʻrgazmali, 

namunali); 

- oʻquv faoliyati madaniyatini shakllantirish; axborot madaniyatini 

shakllantirish; 

- oʻquv vaqti va mustaqil faoliyat vaqtini ajrata bilishni oʻrgatish va hokazo. 

Uslubiy vazifasiga qarab pedagogik dasturiy vositalar quyidagilardan iborat: 

kompyuter darsliklari (darslari); mashq qilish (repetitor) dasturlari; nazorat qiluvchi 

dasturlar (test qobiqlari); axborot-spravochnik (ensiklopediya) dasturlar; imitatsion 

dasturlar; modellashtiruvchi dasturlar; namoyish qiluvchi dasturlar (slaydlar, 

videofilmlar); oʻquv-oʻyin dasturlari; boʻsh vaqtlarni mazmunli oʻtkazishga 

yoʻnaltirilgan dasturlar (kompyuter oʻyinlari: quvnoq oʻyinlar, strategik oʻyinlar, 

boshqariluvchi oʻyinlar, mantiqiy oʻyinlar, sport oʻyinlari va hokazo). 

Shunday qilib, kompyuter telekommunikatsiyalari va axborot texnologiyalari 

yordamida olingan bilim uzoq vaqt xotirada qoladi va keyinchalik ularni amaliyotda 

qoʻllash uchun qisqa vaqt ichida takrorlash bilan uni tiklash mumkin. 

